Antur yr Actau


“Na!”
Actau pennod 15, adnod 36 – 41
Mae yna ymadrodd Saesneg “itchy feet”, a dwi’n amau’n gryf fod Paul yn dioddef o’r clwy yma. A na, dydw i ddim yn sôn am y cosi rhwng bysedd oherwydd traed chwyslyd a phyllau nofio, ond am awydd Paul i deithio o fan i fan i rannu’r newyddion da am Iesu.  Mae am adael Antiochia a mynd i weld sut mae pethau’n mynd gyda’r bobl ddaeth i gredu yn ystod ei daith gyntaf. 

Wrth iddyn nhw baratoi ar gyfer eu taith, mae yna wahaniaeth barn rhwng Paul a’i ffrind Barnabas.  Mae Barnabas am i Ioan Marc fynd gyda nhw eto, ond mae Paul yn gwrthod – achos bod Ioan Marc (os wyt ti’n cofio’r hanes) wedi troi nôl ar ganol y daith ddiwethaf. Galla i ddychmygu’r sgwrs rhyngddyn nhw:

Paul: Na. Dydy Ioan Marc ddim yn cael dod gyda ni.  Dw i isio rhywun y galla i ddibynnu arno.  Beth os wnaiff o’r un peth eto a rhedeg yn ôl at ei fam.

Barnabas:  Chwarae teg, Paul. Roedd o’n ifanc iawn y tro diwethaf, ac roedd ganddo fo hiraeth.  Mae o wedi tyfu i fyny ers hynny, ac mae’n haeddu cyfle arall.  Mae’n ysu am gael cyfle i brofi ei hun.

Paul: Mae’n ormod o gyfrifoldeb, Barnabas. Mae gennon ni ddigon i’w wneud dros y Deyrnas, heb orfod edrych ar ôl Ioan Marc. 
Barnabas: Ond Paul, dydy pawb ddim yn berffaith fel ti!  Rho gyfle arall iddo fo.....

Mae’r ddau ffrind mor styfnig â’i gilydd, a’r unig ateb yn y diwedd ydy gwahanu. Mae Barnabas yn mynd ar daith gyda Ioan Marc, ac mae Paul yn cael cydweithiwr newydd – Silas.

Dyma ni eto yn gweld awdur llyfr yr Actau, Dr Luc, yn barod i ddweud y gwir, a’r gwir yn unig am yr eglwys gynnar – bod y bobl dduwiol, llawn ffydd, brwdfrydig, gweddigar hyn hefyd yn gallu..... ffraeo!! Ond diolch byth, fe gawn ni wybod trwy lythyrau Paul fod y tri wedi dod yn ffrindiau eto, a bod Ioan Marc wedi profi ei hun yn gydweithiwr ffyddlon i Paul.  Efallai bod perthynas Paul a Barnabas wedi oeri dros dro, ond fe wnaethon nhw gymodi.
Peth cas ydy ffraeo rhwng ffrindiau.
Peth cas ydy ffraeo rhwng Cristnogion.

Peth cas ydy ffraeo mewn eglwys.

Ond mae’n digwydd.  
Mae Paul yn ei lythyr at y Philipiaid (pennod 4 adnod 2) yn cyfeirio at ddwy wraig, Euodia a Syntyche sydd yn amlwg wedi ffraeo ac mae Paul yn gofyn iddyn nhw gymodi â’i gilydd.
Wyt ti wedi ffraeo gyda rhywun?  
Ydy Duw yn gofyn i ti gymryd y cam cyntaf er mwyn dod yn ôl yn ffrindiau?

